
«Бодунуң  үезинге  төлептиг  болуру  деп  чүл?»

Кичээл-боданыг

(Екатерина  Танованың  «Илбилиг  согун» деп  шиизинге  түңнел  кичээл)
8 класс

Кичээлдиң сорулгалары:
1. Шииден  уругларның  билип  алган  билиглерин  катаптап  түңнээри.

          2. Эртем-билиг, угаан, чаагай  мөзү-шынар амгы  шагның өөреникчи  кижизинге  эң  чугула  чүүлдер  дээрзин  билиндирери.

          3. Чугаа  сайзырадылгазын  чорудары.
Дерилгези: Мультимедиалыг проектор, компьютер, Е.Танованың хөрек чуруу, согун  чуруу.
Кичээлдиң  планы:

1. Организастыг  кезек.

2. Катаптаашкын.

А) Викторина.
Б) Словарь-биле  ажыл.
В) Беседа.

Г) Таблица-биле  ажыл.

Д) Тестилер-биле ажыл.
Е)  Чуруктар-биле  ажыл.

  Релаксация.

Ж) Карточкалар-биле  ажыл.

З)  Чогаадыг-миниатюра

Л)  Түңнел.

3) Онаалга  берилдези.

4) Кичээлдиң  түңнели. Демдектер  салыры.
Кичээлдиң  чорудуу:

1. Организастыг  кезек
(Уруглар-биле мендилежир, кичээлдиң сорулгалары-биле уругларны  таныштырар)

2. Катаптаашкын
Кичээлдиң эпигравы: (слайд)
Хаттыг шуурган, калчаа агым – олар чүгле

Хая көрбейн, бурунгаарлап чуглуп чоруур.

                              Келир өйже кезе көрген кижи төлу

                              Кедээр көрүп, эрткен өйүн сактып чоруур

                                                         А. Даржай

2. Викторина «Кажан? Каяа? Чүү?» (слайд)
 1. Тываның алдарлыг чогаалчызы Е.Танова кажан, каяа төрүттүнгенил?

 2. Чогаал  ажылын  кажан  бижип  эгелээнил? 

 3. Баштайгы ному кажан  кандыг  ат-биле  чырыкче  үнгенил?

 4. Ол  чогаалдың  кандыг  хевирлеринге  бижип  чоруурул?

 5. Ооң  чогаалдары  кандыг  дылдарже  очулдуртунганыл?

 6. Е.Танованың  кандыг  чогаалдарын  номчаан  силер?  

(Е.Танованың  чуруктарын  проекторга  көргүзер)
3. Словарь-биле  ажыл.
- Шии  деп  чүл?

- Фантастика  деп  чүл? Баштайгы  фантастиктиг  тыва  чогаалдың  адын,  авторун  адап  көрүңерем.

- Согун  деп  чүл? Чүге  илбилиг  дээнил?

-Бумеранг  деп  чүл?  Шахо  плащтар  деп  чүл?

(Билдинмес  сөстерниң  тайылбырын  бээр)
4. Беседа.

1) Мерген  биле  Чеченмаа  чүге  эрткен  үеже  чоруксай  бергенил?

2) Ынаар  баарынга  кым,  чүнүң-биле  дузалааныл?

3) Уруглар  эрткен  үеге  баргаш, кандыг ужуралдарга таваржырыл?

4) Силер  Мерген  биле  Чеченмааның  орнунга  эрткен  үеже  кире  берген  дижик  силер.  Канчаар  силер?  Ол  үеге  артып  калыксаар  силер  бе?  Чүге?
5. Таблица-биле  ажыл (слайд)
- Эрткен үеде мөзү чок болгаш мөзүлүг  маадырларның  овур-хевирин  деңней  сайгарып  көрээлиңерем.

(Таблицаны  уругларга  долдуртур)

	Шииниң маадырлары
	Даш-Чалаң,  бай  садыгжы
	Бичии  кадарчы

	Материалдыг  байдалы
	Каас-шиник өглүг, алдын-

налчак  эт-септиг. Бажын  

ашкан  малдыг,  эктин 

ашкан  эттиг.  Хөй  теве-

лерлиг,  бараанныг.
	Самдар  идик-

хептиг.

	Аажы-чаңы, иштики

сагыш-сеткили
	Каржы, чиижең, харам,

мактаныр.
	Дузааргак,  

угаанныг.


 6. Тестилер-биле  ажыл (слайд)
1) Кымның  сөстерил?

1.1) «Хы, эрткен үе эрте-ле берди ыйнаан. Ону  өөренгеш чоор боор»  
Ол  сөстерге  силер  каттыжыр  силер  бе?  Чүге?
а)Мерген б)башкы  в)Чеченмаа  г)бичии кадарчы

1.2)  «Изиг деп  чүвезин.  Суксаар  деп  чүвемни. Мореженное  азы  газировка  болза»

а)Даш-Чалан  б)Чеченмаа   в)Мерген   г)таңныыл

1.3)  «Чок,  чок!  Мени  хоставайн  көрүңер,  мен  хой  кадарып  чорууйн,  ол  дээш  кожайым  мени  чемгерип  турар  болгай»

а)Куу-Хам  б)Семис-бай  в)Мерген  г)бичии  кадарчы

2)  «Кымның  ады  артык  бооп  турарыл?»
2.1) а)Даш-Чалаң, б)Омзур-Мээрең, в)Семис-бай, г)Куу-Хам.

2.2) а)Мерген, б)Чеченмаа, в)бичии  кадарчы, г)Шораан, башкы.

2.3) а)Таңныыл, б)экранда херээжен,  в)ыраажы кыстар, г) Сегитмаа.
Релаксация  
(Музыканы салгаш, башкы чугаалап турар)
«Карактарыңар шийип алыңар, уруглар.

Бис кайгамчык чараш бойдустуг Улуг-Хемниң кыдыында бис. Чайгы изиг хүн. Хүннүң херелдери чушкууңарны оя чип дээп турар.


Арыг кылаң дамырак шулурткайндыр ырлап чыдар. Арга иштинде куштарның үнү чайтыңайнып эдип турар. Арыг кыдыында айыраң каас чечектер өзуп турар. Ам ол чечектерниң аразындан эң-не улуг, эң-не чараш чечекти шилип алыылыңар, ону өттүндүр баштарывыс долгандыраалаңар.

Чурттувустуң чаражын көрүңерем. Кижи чурттап-ла, чурттап-ла чоруксаазы келир. Хөрек долдур эмсиг-таңсыг бойдустуң чаагай агаарын тынып, мага бодувусче бойдустуң онзагай күжүн сиңирип алыылыңар.

Чаа, ам ол шилип алган чечээңерни сеткилиңерге артырып алгаш, чараш орандан үнүп, карактарывысты дедир ажыдып, кичээливиске эглип келиилиңер, уруглар»

 7. Чуруктар-биле  ажыл (слайд)
- Келир  үеже  баарда,  Мерген  биле  Чеченмаа  чүге  ат-сывын,  даштыкы  овур-хевирин  солуп  алганыл?

- Персей  биле  Андромеда  деп  кымнарыл? Пегас  деп  чүл?

Ам ол тоолчургу маадырлар  Персей  биле  Андромеданы  көрүңер,  уруглар.  Олар  дугайында  чүнү  билир-дир  силер?

Мерген  чүге  албан-биле  ол  маадырларның  аттарын  шилип  алган  деп  бодаар  силер? Ол  маадырларның  аажы-чаңының,  мөзү-бүдүжүнүң  кандыг  шынарлары  эки,  чаражыл?
8. Айтырыглар.

- Келир үеже бар чыда, Мерген биле Чеченмаа чүге маргыжа бээрил? Мергенниң  кандыг  аажы-чаңы  илереп  кээрил? 

- Мерген  келир  үеге  баргаш,  чүнү  магадап  сонуургааныл?

- Ол аңаа  кандыг эпчок чүүлдер кылганыл? Чүге дедир бодунуң үезинче  чоруксай  бергенил?

- Бир эвес силер келир  үеге чеде берген болзуңарза, канчаар силер?  Аңаа  артып  каарын  күзээр  силер  бе?  Чүге?  
- Бо чогаалда Мерген биле Чеченмааның сүмелекчизи, бодунуң үезиниң база бир төлептиг маадыры кымыл? (Башкы чылын уткуштур башкы кижиниң дугайында кыска чугаа).

9. Чогаадыг-миниатюра (слайд) «Бир  эвес  илбилиг  согун  меңээ  турган  болза»
10. Түңнел (слайд)
- Бо  чогаалда  илбилиг  согун  дээрге  чогум  чүү  болган-дыр,  уруглар? 

- Бодунуң  үезинге  төлептиг  болуру  деп  чүл,  чүү  деп  бодаар-дыр силер?

- Илбилиг  согун  дугайында  башкызы  чүнү  чугаалап  турар  ийик?

- Бо  кичээлден  чүнү  билип  алдыңар, уруглар?

Өртемчейниң чажыттарын кижи угаан болгаш  эртем  дузазы-биле  ажыдып  шыдаар. Караа көзүлбес оол Шораан  канчап  караңгыны  эртем  дузазы-биле  тиилеп  шыдаан-дыр.
Илбилиг  согун  силерге  эрткен  үени  сагындырып,  келир  үеже  чүткүлдү  чүглеп,  бодунуң  чурттап  чоруур  үезинге  төлептиг  болурунга  өөредир.  Силерни  база  илбилиг  согун  кагбазын.  Бодуңарда  бар  илбилиг  согунну чидирбейн, эки ажаап, келир  өйже  улам  бурунгаарлап,  бодуңарның  үеңерниң  төлептиг  кижилери  болуруңарны  күзедим, уруглар.  

3. Онаалга  берилдези (слайд)
1. Эрткен, амгы, келир уелерге хамаарыштыр демдек аттары тывар.

2. Кол маадырларның кайы бирээзин чуруур.

4. Кичээлдиң  түңнел  демдектерин  салыры.
Капсырылга

Карточка-биле ажыл

Сөзүглелден орус дылдан үлегерлээн сөстерни ушта бижиңер.

«Парта иштинде номуң көргүзем.

«Илбилиг бумеранг» - солун ном чүве харын.

Мен база фантастикага ынак мен»

«…Мен ооң орнунга музыка дыңнаайн» (сумказындан бичии магнитофон уштуп келгеш, оозун ажылдадып, Чеченмааны чекиевишаан, танцылап турар)

_____________________________________________________________________________

Карточка-биле ажыл

Дараазында пейзажтан демдек аттарындан ушта бижиңер. Кандыг домакта хөй ажыглаттынып турар-дыр, хайгаараңар.

Кандыг кончуг чараш чер боор. Ол келир үе бо эвес чүве бе? Эр хей, шахо! Мени келир үеде эккелдиң ышкажыл. Кончуг могаттынчак Чеченмааны. Адырам, бо дагларның, ховуларның, дөө хемниң меңээ таныш деп чүвезин але. Чүгле оът-сигенниң чаагайын көрем.

_____________________________________________________________________________

Карточка-биле ажыл
Сөзүглелден орус дылдан үлегерлээн сөстерни ушта бижиңер.
Тааланчыг, ырактан кыйгырып турар музыка. Көжеге аяар ажыттынар. Шил болгаш пластмассадан бүткен улуг делгем өрээлде эртем лабораториязы хевирлиг. Янзы-бүрү нарын херекселдер, телерадиоаппаратуралар, хөй-ле мониторлар. Пульт аразында ак халаттыг, ак бөрттүг оол олурар. Ол янзы-бүрү кнопкаларны баскылап каап олурар. Оолдуң рычагтар ол-бо баскылаан аайы-биле мониторларда янзы-бүрү чурумалдар – хову, оъттан хой, арга, даглар шокараңайнып көстүп келгилээр. 

__________________________________________________________
